
Annotatsiya: Aksiologik leksikaning xalq og’zaki ijodi namunalari bo’lgan maqol, matal va 

hikmatli so’zlar, iboralardagi ifodasi xalqning ana shu tushunchaga bo‘lgan munosabatini belgilaydi. Shu 

nuqtai nazardan aksiolingvistik tadqiqotlar mavzuning dolzarbligini ko‘rsatadi. Maqolada hayot - oliy 

qadriyat hamda hayot qadriyatlar sistemasi sifatida o‘zbek tilidagi  maqollar misolida  aksiolingvistik 

tahlil qilingan. Zero, maqollar oddiygina hikmatli so‘z emas. Ularda xalqning hayotga bergan bahosi, 

hayotiy  tajribasi  mujassam  bo‘ladi. Har bir maqol o‘zi tegishli zamonning bahosini belgilaydi. 

Antropotsentrik burilish tilshunoslikda aksiologiya bilan bog‘liq aksiolingvistika 

fanining shakllanishiga olib keldi. Mazkur fan  insonning haqiqatga munosabati, uning 

tushunish qobiliyati, dunyoning qiymat tuzilishi va turli xil shakllardagi qadriyatlarni 

o‘zida mujassam etgan faoliyatni o‘z ichiga oladi.  

Ma’lumki, qadriyatlarni nafaqat madaniyatning tarkibiy qismi va shaxsning ma’naviy 

hukmronligi, balki idrok obyekti sifatida tushunish, insonning baholash va baholashga bo‘lgan 

ehtiyojini ifoda etish usuli sifatida ekanligi mavzuning dolzarbligini anglatadi. Shuning uchun 

baholash vositalarini aniqlash va tavsiflash hamda ma’lum ma’nolarini belgilash, fandagi 

muammolarini hal qilishda ma’lum qoidalarini o’rnatish zamonaviy aksiologik tilshunoslikning 

eng muhim maqsadidir. Zero, til dunyo va insonni baholash vositasi sifatida qadriyatlarni 

ko‘rsatadigan vositalarni o‘z ichiga oladi [1]. 

Qadriyatlar inson faoliyatining turli ko‘rinishlarida ifodalangan real obyekt va 

hodisalarning jamiyat va shaxs uchun ahamiyatini  ifodalovchi ideallikni o‘zida aks ettiradi.  

Qiymat kategoriyasi - tilning qiymat-semantik makonining asosida paydo bo‘lgan  

lingvokulturologik kategoriyadir. Madaniy tilshunoslik va madaniyatshunoslik kabi fanlar  

doirasida tadqiqot olib boradigan olimlar qadriyatlarni subyektiv va obyektiv, nisbiy va 

absolyut kabi guruhlarga bo‘lishgan [2]. 

Aksiologik leksikaning xalq og’zaki ijodi namunalari bo’lgan maqol, matal va hikmatli 

so’zlar, iboralardagi ifodasi xalqning ana shu tushunchaga bo‘lgan munosabatini belgilaydi. 

Aksiolingvistikada qadriyat va antiqadriyat aksiologema tushunchasi  bilan ifodalanadi. Bu 

terminni ilk bor  maqollar semantikasini tekshirish asosida Jukov tilshunoslikka olib kirdi: 

“Aksiologema aksiologik nuqtai nazardan ma’lum bir qadriyatni yoki antiqadriyatni 

belgilaydigan aforizmlar va so‘zlar uchun umumiy semantik maydon hisoblanadi [3]. 

Tadqiqotlarda aksiologik frazeologiyani tadqiq qilish mobaynida qadriyat va antiqadriyat 

maqomidagi aksiologik diadalar (“aksiologik juftliklar”) ni klassifikatsiyalash masalasi o’rtaga 

tashlandi. Bunday tasniflarni aksiologik frazeologiyaga doir barcha tadqiqotlarda uchratish 

mumkin.  

Qiymat  insonning ma’lum bir davrdagi dunyoga munosabati  bilan, shuningdek, 

ma’lum bir jamiyatga xos dunyoqarash bilan ajralmasdir. 

Inson doimo o‘zini, jamiyatni, ijtimoiy voqelikni baholaydi, aloqa jarayonida turli xil 

vositalar bilan o‘z munosabatini bildiradi. Baholashning ko‘plab talqinlari orasida - 

kommunikativ (ma’qullash - rad etish), hissiy (yoqimli - yoqimsiz), umumiy (yaxshi - yomon), 

ratsional (foydali -zararli) kabi turlari keng tarqalgan. 

Maqollarda millatning o‘y-fikrlari ifodalangan bo‘ladi. Maqollar munozara yoki biror 

narsani dalillash shart emas, ularda hukm o‘qiydigan temir haqiqat mavjud.   Maqollar 

oddiygina hikmatli so‘z emas. Ularda xalqning hayotga bergan bahosi, hayotiy  tajribasi  

mujassam  bo‘ladi. Har bir maqol o‘zi tegishli zamonning bahosini belgilaydi. 

Inson hayoti o‘z ichiga ruxiy, kognitiv, estetik va etik, iqtisodiy qadriyatlarni qamrab 

oladi. Chunki odamzot umri davomida ularning har biriga duch keladi, ijtimoiy munosabtaga 

kirishar ekan narsa-hodisalarning ahamiyatini, qiymatini belgilab lisonda ifodalaydi. Inson 

bahosi lisonda ifodalanar ekan, juz’iy elementlar ham nazardan chetda qolmaydi. Tabiatdagi 

tabiiy hodisa yoki narsa-predmet ijyimoiy munosabatga kirishib baholangandan keyin tajriba 

orqali ma’lum qadriyat yoki antiqadriyatga aylanadi.       

Inson faoliyati davomida to‘plangan bilim, tajriba va tasavvurlar uning ongida aks etar 

ekan, bu mental reprezentatsiya jarayonida milliy-madaniy faoliyatning aks etishi yuz beradi. 

Bu haqda  N. F. Alefirenko: “Tilda olam manzarasida aks etuvchi, ma’lum madaniyat vakillari 

uchun muhim bo‘lmish obyektlar ifodalanadi, lisoniy ongda esa o‘sha lingvomadaniyat uchun 

ahamiyat kasb etuvchi unsurlar muhrlanadi” [4]  deb yozadi.  Olamning lisoniy manzarasi 

tegishli til jamoasi ongida tarixan shakllangan va uning tilida barqarorlashgan dunyo haqidagi 

tasavvurlar, dunyoni anglash va bo‘laklash usullarining jami bo‘lib, u mazkur til sohiblarining 

barchasi uchun odatiy, tabiiy va majburiydir [5]. Shuning uchun ham olimlar milliy-madaniy 

qadriyatli manzarani maydon sifatida tasavvur etish mumkinligini ta’kidlab, uning yadrosini 

milliy kognitiv baza tashkil etadi, degan xulosaga keladi [6]. Yuqoridagi fikrlarni hisobga olib, 

biz ham milliy qadriyatlarning obrazli maydoni sifatida maqollarni tahlilga tortdik. Chunki 

maqollarda xalqning barcha turmush tarzi, ichki dunyosi va qarashlari obrazli tarzda 

ifodalanib, o‘zida milliy hamda umuminsoniy qadriyatlarni aks ettiradi. 

Hayot konsepti o‘zbek tilida hayot,  tirikchilik, turmush, tiriklik, umr singari ot leksemalar 

bilan ifodalansa, frazeologizm va paremiyalarda, badiiy adabiyotda peshona hamda qismat, 

taqdir obrazlari bilan gavdalanadi. Peshonaga yozilganidan ayrilma yor kabi qo‘shiqlar shular 

jumlasidan. Hayotning o‘zi nima? Hayotda qanday yashash lozim? kabi savollar qadimiy 

savollardan hisoblanadi. Hayot mavzusiga, uni tahlil qilishga va anglashga faylasuflar, shoirlar 

va yozuvchilar ko‘p marta qo‘l urushgan. Hayotga baho berilganda o‘sha davrdagi muhit 

(iqtisodiy, ijtimoiy, siyosiy) e’tiborga olinadi.   

“Xush durur Bog‘u koinot guli, Barchadin yaxshirog‘ hayot guli” A.Navoiy, “Murodingni 

hayoting ichra axtar, Ki mavhum ilm bo‘lma axgar” Anbar Otin, “Tajribalar bizning abadiy 

muallimimiz”  Gyote, “Hayot – harakat, harakatsizlik – o‘limdir” Levis Morris, “Tiriklik jismning 

idrok va harakatga ega bo‘lmog‘i demakdir”  Ibn Sino va hakozo. Demak, Navoiyda hayot eng oliy 

qadriyat sifatida tasvirlangan bo‘lsa, Anbar Otin maqsad bilan yashash hayot qonuni ekanligini 

ta’kidlaydi. Aynan harakat, tajriba, idrok G‘arb va Sharq falsafasida hayotiylikni ta’minlovchi 

kuch sifatida baholangan va bu bir qator maqollarda ham aks etgan. 

Rozin hayot haqidagi madaniyatshunoslikdagi turlicha baholanadigan to‘rtta vaziyatni 

ajratib ko‘rsatdi: 1) hayot ijobiy qiymat sifatida, ba’zan eng yuqori qadriyat sifatida (hayot 

hamma narsa, o‘lim ham hech narsa); 

 2) hayot salbiy qiymat sifatida: hayot azob-uqubat kabi); 

3) hayot inson uchun tushunib bo‘lmas koinot singari; 

4) ikki tomonlama hayot darajasi (ikki dunyo mavjud bo'lgan madaniyatga xos 

xususiyat: xudolar va odamlar) [7]. 

Dyuring zarar / foyda, kasallik / sog‘liq, pasayish / ko‘tarilish, zaiflik / kuch, sustlik / kuch, 

hayotni rad etish / hayotni tasdiqlash kabi oppozitsiyalar orqali hayotning qahramonlik-optimizm 

xususiyatiga e’tibor qaratadi. Tadqiqotchi pessimizmni hayotga tahdid deb biladi. Nitsshe 

fikricha mavjud bo‘lgan hamma narsa hayotdir [8]. 

Hayot tushunchalari tahlilida barcha aksiologik fikrlarni uchta blokka birlashtirilish 

mumkin: 

1) hayot eng oliy qadriyat sifatida (hayotdan qimmatroq narsa yo‘q); 

2) hayot – qurbonlik sifatida. Inson kimdir yoki nimadir uchun o‘limga qodir bo‘lgan 

holatlar mavjud. Bunday holatlar inson hayotdan ko‘ra qadrli deb biladigan qadriyatlarni 

keltirib chiqaradi; 

3) hayot -  qadriyatlar tizimi (sistema) sifatida.  

Frazeologiyadagi hayotning aksiologik ifodasi bir qator ishlarda tahlil qilingan [9]. 

Ushbu tadqiqotlarda quyidagi xulosalar berilgan: rus tili lisoniy manzarasida “inson – hayot” 

munosabatlari o‘ziga xos xususiyatlari ega; hayot harakatchan, faol, mustaqil. Bu insonga ta’sir 

o‘tkazib, uni harakatga keltiradi, o‘zgartiradi, unga yordam beradi; hayot - sudya, hayot – ustoz, 

hayot -  tajovuzkor deb baholanadi. Inson, asosan, passiv, hayotga bo‘ysunadi, faqat hayotni 

ayblashi yoki undan shikoyat qilishi mumkin. Biroq, zamonaviylik insondan ko‘proq faollikni 

talab qilmoqda, va bu asosan, publisistik kontekstlarda o‘z ifodasini topgan: hayot sherik, hatto 

qul sifatida qabul qilinadi [10].  

Lisoniy shaxs ongida kognitiv, iqtisodiy, estetik va etik bahoning shakllanib tilda, aynan 

maqollarda ma’lum bir milliy obrazlar bilan aks etishi o‘ziga xos obrazli maydonni yuzaga 

keltiradi.  

Maqolamizda “inson-hayot” munosabatlarini yoritishda  inson ruxiyati bilan bog‘liq 

qadriyatlar ifodalangan maqollarni tahlilga tortdik. Bu qadriyatlar motivatsion xususiyatga 

egaligi bilan ajralib turadi. Mazkur maqollarni quyidagi semantik maydonlarga bo‘lib o‘rganish 

mumkin: Inson - hayotda eng oliy qadriyat: Odam – oltindan qimmat; Odamning qo‘li gul; Inson – 

gavhari qobil; Odam olamning oltin toji. Tiriklikning o‘zi baxt. Chunki inson har qanday ma’naviy 

boyliklarning ijodkoridir. Xuddi shuning uchun ham insonning ongi va faoliyatiga bog‘liq 

bo‘lmagan, undan tashqarida turgan bironta qadriyat bo‘lishi mumkin emas. Zero, Navoiy 

dunyoqarashi va qadriyatlari negizida ham insoni “sharif” ulug‘lanadi:  

Barchasini garchi latif aylading, 

Barchadin insonni sharif aylading 

Hayotda inson hamisha yaxshi niyat bilan yashashi lozim: Yaxshi niyat – yarim davlat; 

Umid o‘lmas, rizq kamimas. O‘z o‘rniga ega bo‘lishlik -  tiriklik: O‘lik bo‘lib go‘rda yo‘q, Tirik  bo‘lib 

to‘rda yo‘q; O‘lik bo‘rini it tishlamas.   

Maqsud Shayxzoda ham:  

Umrlar bo‘ladiki, o‘ligida tirikdir,  

    Odamlar bo‘ladiki, tirigida o‘likdir, - 

degan misralari ham yuqoridagi maqollar mazmuniga teng. 

 Rizq-nasiba Ollohdan: Har kim nasib qilganini olar; Yugurganniki emas, buyurganniki; 

hayot – eng oliy hakam: Tadbirning yengi bilan,  Taqdirni yashirib bo‘lmas; Toshga soch, toleyingdan 

ko‘r; Turnani tuzoq bilan tutib bo‘lmas; Tuya qochib yukdan qutilmas; Taqdirning balosi ko‘p, Saqlasa 

panosi ko‘p. Bir kam dunyo: Tuyog‘i butun tulpor yo‘q, Qiyog‘i butun tulpor yo‘q; Qismat – 

betakror: Har kimga  - bir uy, bir go‘r. Hayot harakatdan iborat: Tirik bandaga tinim yo‘q; Oz 

yesang, ko‘p yashaysan, Mehnat qilsang, ko‘p oshaysan; Turmush – urunish; Tuxumni ko‘rmaganga 

qora g‘arg‘a ham tovuq. Hayot uchun kurashmoq zarur: Daryoga ot solmasdan avval kechuvini top; 

Jumadan umiding bo‘lsa, Payshanbadan harakat qil; Zamona kelmay qirindan, G‘amingni ye burundan;  

Olisdan otilgan qopqon To‘g‘ri mo‘ljalga yetar; Ot olmay, oxur tuzat; Yelli kun yo‘rt, Yog‘li kun yot. 

Kurash hayot sharoiti yoki ehtiyoji, agar kurash tugasa, hayot ham tugaydi. Hayotda ma’no va 

maqsad bo‘lmasa, qiyinlashib boraveradi.        

Taqdiring o‘z qo‘lingda: Taqdirli ayol  -tadbirli ayol; Taqdirning ishini tadbir buzolmas, 

Tadbirning ishini taqdir buzolmas; Tadbirga taqdir hayron. Hayotda omon qolish, kuch-qudratning 

o‘sishiga intilish – insoniyat uchun intuitiv va instinkt bo‘lib, uning qiymatiga tahdid - 

nigilizmdir. Hayotga mazmun beradigan narsa qadriyatlardir. 

Til egalari lisoniy manzarasida: taqdir – oliy hakam. Ya’ni, hayot Olloh tomonidan 

berilgan ne’mat. Inson qismat yetaklagan tomon yo‘l bosib boraveradi. Shu bilan birgalikda, 

inson eng oliy qadriyat sifatida namoyon bo‘ladi. Shuningdek,  oldiga qo‘ygan maqsad va 

harakatlariga bilan taqdirni o‘zgartiradigan kuch egasi sifatida maqollarda gavdalanadi. Zero, 

Tadbirga taqdir hayron singari qiymat egalari fikrimiz isbotidir.  

Hayot haqidagi insonning ma’naviy qarashlari nutqda voqealanar ekan, xalqning diniy, 

milliy qadriyatlarini kategoriyalashtirish  bilan amalga oshadi. Hayotga baho berishda, albatta, 

inson omili birlamchidir; inson ijtimoiy hodisalarga baho berar ekan, tabiiy ravishda qiymat 

shakllanib, milliy ongda tafakkur etiladi. Demak, inson-ijtimoiylik baho-qiymat-qadr-milliy 

ong-til sxemasida inson onggida mavjud bo‘ladi,  narsa-predmet, tabiat, zoomorf, o‘simliklar va 

ijtimoiy tasavvur obrazlari orqali verballashib, natijada milliy qadriyatlarning obrazli semantik 

maydonini yuzaga keltiradi.  Lisonda baho hodisasi orqali predmetlar, voqea-hodisalar, 

subyektlar  tanlanadi, analiz va sintez qilinib, baho beriladi.  

